
Dr Dollar gheit fasch Tag für Tag,        
är sig im Chäller ohni Frag.      
Zur Sicherheit han i das welle erkunde:     
Also bi üs im Chäller han i gar nüt gfunde. 
   * * * 
Mit hundert Jahr chunnt vo jedem Papi  
es Bild ir Zytig, zäme mit em Stapi.   
Wen i d Foti de gseh, ischs mir nie klar, 
wele vo beidne isch dr Jubilar. 
   * * *   
Bi de Young Boys schutte hüt, mi fröits,   
chächi jungi Giele mit Spöiz!    
Jitz chämi schynts - yy das wird heikel ! - 
als Sponsor nöi dr Jackson Michael. 
   * * * 
Wen i die Schwyzer Schi-Nat gseh   
für d Swisscom abeschlyche uf Schnee,          
de han i nur e chlyni Bitt: 
Wärbet doch s nächscht Jahr für Zementit. 
   * * * 
Es Glesli hie, es Glesli dert, 
es Glesli derzue, ganz wie sich s ghört. 
Es Glesli ohni sech gross azstränge: 
So sötts em Alex zuem Stapi dänk länge. 
   * * *        
Bi mir vor dr Tür, da stoppt es Taxi. 
I gloub jitz fahrt mi Fründ, dr Max i. 
Was bringt dä Schelm? I tues scho spanne: 
Scho wider e vorigi Coop-Pfanne. 
   * * * 
I bi froh gsi a däm Dezämbermorge, 
tuet me dr Blocher im Bundesrat versorge. 
Jitz darfsch ja dä wäg sim Gebare    
läbenslänglich dert verwahre. 
   * * * 
Dr Gmeindrat isch vom Wäg abcho. 
Ou d Swiss flügt ziellos nach irgendwo. 
Das isch doch fang es cheibe Pfuder: 
So holet ändlich die Simone Luder. 
   * * * 
Schysst mi Hund emal voruss, ad hoc,     
de bruuch i für das e Robidog.       
In Bärn steiht leider no nüt parat 
für dä Schyssdräck, wo ne Fuchs uselat. 
   * * * 
Falls d Erhöchig vom Räntenalter chunnt,      
hätt i Fröid, und zwar us folgendem Grund:      
De chönnt drum, het me la verlute,        
dr Chappi no länger für YB schutte. 
   * * * 



Me chönnt i s Schütteltram Combino     
e Bar iboue molto fino!    
Dert wird e Drink de garantiert    
handkehrum als Shake serviert. 

U we s de öppis z suuffe git,   
de fahrt de ou dr Tschäppät mit.  

   * * * 
We dr Pinocchio aube het gloge, 
hets ihm d Nase grad i d Längi zoge. 
We das hüt gäng no passiere tät: 
Stell dr vor, was dr Bush für e Zingge hätt. 
   * * * 
Dr letschti Summer isch für mi 
Eidütig z heiss u z troche gsi. 
Im Räschte vom Jahr isch, s stygt mir grad d Galle,  
statt Räge himmeltruurig gäng Wasser gfalle. 

Dr Kurt als Stapi? Also da gsehn i  ke Gfahr. 
 No ehnder wird dä MusicStar. 
   * * * 
Dr Simi söll, statt z resiginiere,    
uf Klote e Südaflug ga probiere. 
De chönnt me wieder vom Simi schwärme: 
Zwar flügt er nid wyt, drfür macht er ke Lärme. 
   * * * 
Z Italie hofft me, s giengi ohni  
dä Gockel vom ne Berlusconi.         
Drum rüefe all südlich vom Monte Bre:        
Uno due tre – Micheline Calmy-Rey.        

D Micheline hets mir ou bigoscht ata: 
 Die andere Sächs hei all Proschtata. 
   * * * 
Em Guggisbärg het me bim Bürozügle 
dr Stuehl wägzoge under em Füdle. 
Ja das het mi Skepsis sehr verstärkt: 
Bis hüt het dä das no nid gmerkt. 
    * * * 
S Tram-West, da bin i mir im Klare,     
muess bis uf Oberbottige fahre.      
So chunnt de ohni Schärerei      
dr Stapi immer sicher hei. 
 I hätt non e wichtigi Durchsag z mache. 

Dir dörft zwar chlatsche, aber bitte nid lache: 
Dr Stapi, das mäldet hüt d Polizei, 
fahrt jitz scho drissg Tag unfallfrei. 
 

    * * * 
     * * 
      * 
I ha öich mi Schnitzelbank hie gsunge, 
dr heit klatscht u gjublet u d Arme gschwunge. 
Dir sit mini Groupies, s isch wunderbar. 
Tschou zäme – s nächscht Jahr bin i de MusicStar! 
 
      * * * 


